
Høvisk kjærleik


1

– Men kutt ut. Og det hjelper ikkje å mase.

Eg hadde null lyst til å bli med. Eg var heilt gåen, kjende meg stygg, og dessutan hadde eg ikkje sheiva. Når det er sånn, blir eg kjempeusikker, og sia eg veit at det ikkje blir noko på meg, endar eg opp like kvesta kvar gong, som eit jorde etter militærøving.

Eg er altfor fin på det, eg veit, men eg kan ikkje for det heller, for viss eg ikkje har fått preppa skikkeleg og har fitta nybarbert, lukkar eg meg fullstendig.

Dessutan hadde eg komme i krangel med den føkkings sjefen min mens eg gjorde reint i dei siste av bura mine. Sjukt slitsamt.

Det gjaldt den nye serien frå ProCanina, Puppy Sensitive.

– Det der sel eg ikkje, sa eg for n-te gong, – eg sel det berre ikkje. Det er jo berre bullshit. Bidrar til utvikling av hjernen og synet, las eg opp for han ein gong til og ga han igjen den jævla posen med krokettar til tjuesju euro tre-kilosen, utvikling av hjernen, liksom, viss det var sant, burde dei ta og ete krokettane sine sjøl, da, dei slimålane.

Sjefen min snudde seg fresande og gjekk: Og rapporten hans, og haldninga mi, og språkbruken min, og den mellombelse kontrakten kunne eg sjå langt etter, og bladibladibla, men det dreit eg langt i. Dei kan ikkje sparke meg, og det veit han like godt som eg. Sia eg kom dit, har innteninga minst dobla seg, pluss at eg hadde med meg alle dei gamle kundane mine frå Favrot i medgift, så det …

Så det stemplingsuret ditt kan du stikke opp i rumpa. Opp i rumpa.

Eg fattar ikkje kva han er så kompis med den leverandøren for. Det er sikkert representanten deira som lover han ein haug med merch. Mobildeksel i krokettfasong, tannkrem til puddelen, langhelg ved sjøen … Nei, ei helg ved sjøen forkledd som salsseminar så han får pult rundt milevis frå kjerringa.

Typen til det, han …

Eg var hos Samia, venninna mi. Eg sat og åt mor hennar sine mandelkaker og såg på at ho retta ut håret, krølle etter krølle etter krølle etter krølle. Det tok jo hundre år. Å gå med slør var rein kvinnefrigjering, samanlikna. Eg sleikte honningkliss av fingrane, og eg beundra at ho gadd.

– Men øh … er det lenge de har selt dei der pappagreiene? spurde ho.

– Hæ?

– Ja, dei krokettane du …

– Ikkje pappa, pø-ppi. Det betyr kvelp på engelsk.

– Sorry, flirte ho, – og så da? Kva er greia? Liker du ikkje smaken, eller?

– …

– Men slapp av. Ikkje bli sur. Ein kan’kje seie nokon ting til deg meir, jo. Men du. Bli med i kveld, da … Ver så snill, da … Duuu. Luluuu … Ikkje svikt meg for ein gongs skyld.

– Kven er det hos?

– Han bror min delte leilegheit med.

– Eg har jo ikkje møtt han eingong.

– Ikkje eg heller, men drit i det, da! Vi skannar, går for ein random fyr, forsyner oss og snakkast etterpå!

– Det blir sikkert sånn sosseopplegg igjen, kjenner eg han bror din rett …

– Jepp! Soss er bra! Så masse digg! Treng ikkje invitere sjuognitti typar for at det skal komme ein som er bryet verd, da, vettu, det finst visst til og med soss som gir deg croissantar på senga!

Eg var berre verkeleg ikkje freista. Eg torde ikkje å seie det, men eg hadde ein heil haug med Sexy Nicky-episodar å ta igjen, og så var eg så møkka lei dei håplause planane hennar.

Berre tanken på å sette meg på RER-toget igjen gjorde meg deppa, eg var kald, eg var svolten, eg stinka kaninbæsj, og alt eg ville, var å vere heilt aleine i senga mi og sjå på seriar.

Ho la frå seg Babylissen og gjekk ned på kne framfor meg, med munnen som eit hjarte og hendene samla.

Greitt.

Sukkande gjekk eg mot klesskapet hennar.

Vennskap.

Det einaste som bidrar til utvikling av min hjerne.

– Ta Jennyfer-toppen min! ropte ho frå badet, – den blir dødsfin på deg!

– Øh … Er det den kjempehorete greia?

– Kutt ut, den er sååå fin. Og så er det eit lite dyr av strass frampå. Den er perfekt til deg, eg lover!

Greitt igjen.

Eg lånte maskinen hennar og stussa meg skikkeleg, tok ein dusj og fekk til slutt pressa messieurs Pimpel og Pupp inn i ei Hello glitter-Kitty-trøye i XXS.

Da vi var nede, ved postkassene, snudde eg meg framfor spegelen for å sjekke at vêrhåra på Moumouen min vistest over den låge slim-fit-en.

Mnei … Eg måtte pine dongerien ei hårsbreidd ned.

Eg elska den tatoveringa. Det var Mosho (eg trur det skrivst Mushu, eigentleg) (draken til Mulan) (men asså, eg tullar ikkje, den animasjonsfilmen har eg sett minst hundre og femti gonger, og eg grin kvar gong. Særleg da ho trener seg opp og klarer å komme heilt til topps i stolpen).

Han fyren som tatoverte meg, svor på at den var ekte, frå Ming-perioden, og eg trudde på han sia han er kinesisk sjøl og alt.

– Wow … Du er heilt rå.

Det var bestevenninna mi, så eg tok ikkje komplimangen veldig til meg, men da eg såg trynet på fyren som kom ut av heisen, skjønte eg at jo da, tydelegvis, eg var rå.

Han heldt på å få … eitt eller anna.

Sami peikte mot veggen:

– Hallo! Brannsløkkaren er der …

Men før det seig inn hos han, var vi ute på gata alt og sprang knisande mot stasjonen mens vi heldt kvarandre kjempehardt i handa, for med dei hælane vi hadde, var vi Bambi og Trampe i Disney on Ice på ein prikk.

Vi tok 19.42-toget, det var SCOP-linja, først sjekka vi at i verste fall, at om vi blei for dritings, hadde vi alltids ZEVS-linja heim igjen klokka 00.56. Så tok Samia fram sudokuen sin som vanleg, typ takk, men nei takk, einaste måten å få vere i fred på.

